
Dramawan Mohamad Hatta Azad Khan lahir pada 29 Januari 1952, Jerteh, Terengganu. Beliau juga menulis skrip filem, cereka, membuat dokumentari, mengarah drama dan muzikal pentas. Kini, Hatta bertugas sebagai Rektor Akademi Seni Budaya dan Warisan (ASWARA). 
	Hatta Azad Khan pada awalnya merupakan pelajar aliran sains di Sekolah Menengah Tunku Abdul Rahman, Ipoh, Perak. Kemudian Hatta melanjutkan pelajaran di Kolej Pertanian Serdang, tetapi beliau tidak berminat untuk menamatkan pelajarannya. Selepas itu, beliau diterima masuk ke Universiti Sains Malaysia, Pulau Pinang bagi mengikuti Kursus Drama dan Teater hingga memperoleh Ijazah Sarjana Muda Sastera pengkhususan dalam bidang Teater/Komunikasi/Seni Halus. Tamat sahaja pengajian, Hatta terus berkhidmat sebagai pensyarah drama di Universiti Kebangsaan Malaysia. Semasa bertugas di Universiti Kebangsaan Malaysia, beliau berkesempatan melanjutkan pengajiannya ke peringkat Sarjana Sastera dan mendapat Ijazah Sarjana Pengajian Teater dengan pengkhususan dalam bidang pengarahan dan sinografi di Purdue University, Amerika Syarikat. Beberapa tahun kemudian, Hatta melanjutkan pengajian ke peringkat Doktor Falsafah (Ph. D) di School of Film and Theatre Studies, University of New South Wales Kensington, New South Wales, Australia. 
Hatta Azad Khan adalah seorang individu yang mempunyai kreativiti dalam pelbagai bidang, yang akan sentiasa terus-menerus mencabar diri beliau untuk mencipta cerita baru di samping membina estetika yang mencabar khalayak menyoroti seni persembahan sebagai satu pengalaman, pemahaman dan penyorotan artistik. Tidak hairanlah Hatta banyak dikurniakan anugerah di atas usaha dan sumbangannya dalam kesusasteraan tanah air. Pada tahun 2008, Hatta telah menerima Anugerah S.E.A. Write Award daripada Puteri Maha Chakri Siridhorn yang diadakan di Thailand pada 30 September 2008. Pada tahun yang sama (2008), Hatta telah menerima Anugerah Khas Juri (Filem Wayang) di Kuala Lumpur International Film Festival dan Festival Filem Malaysia 21. Selain itu, Hatta turut dikurniakan Anugerah Akademik Negara (Anugerah Seni dan Kreativiti), Anjuran Kementerian Pengajian Tinggi Malaysia pada 5 Ogos 2009, Anugerah Skrin TV3 Malaysia (Wayang): Pelakon Lelaki Terbaik, Pelakon Pembantu Lelaki Terbaik, Pengarah Terbaik & Filem Terbaik pada 4 Disember 2009 serta Anugerah Gold Panda: Anugerah Sinematografi (Wayang), Sichuan TV, Chengdu, China pada November 2009. 
	Tahun 1990 Hatta mengarahkan filem pertama "Mat Som" yang diadaptasi daripada buku komik dengan judul yang sama karya Lat. Selain filem “Mat Som”, beliau juga mengarahkan filem “Wayang”  yang ditayang pada 13 November 2008, “Senario Asam Garam”, September 2010 , “Kembar Siang”, 24 Februari 2011 dan mengarahkan drama "Muzikal Kampung Baru”. Hatta juga menulis skrip komedi Syy! dan menang Hadiah Sastera Malaysia. Skrip tersebut telah jadikan siri sitkom tv oleh Othman Hafsham yang kemudian dijadikan siri sitkom Pi Mai Pi Mai Tang Tu. Sitkom ini menjadi fenomena sekitar tahun 1980-an sehingga melonjakkan watak-watak seperti Pak Uda, Mak Ngah, Ana, Lucy, Budin, Mat Deris, Mat Over dan Ravi. Sitkom ini berkisar kehidupan penduduk rumah pangsa di Flat Seri Wangi. Antara pelakonnya ialah Imuda, Zami Ismail, Ahmad Busu, Khatijah Tan, Sulaiman Yassin, Sathiya dan Angeline Tan. Selain daripada dunia drama dan perfileman, Hatta juga seorang pengkritik yang membuat ulasan, kritikan dan sorotan tentang drama, filem dan dunia kesenian. Sebagai seorang pengkritik, Hatta menganalisis bukan hanya arus estetika persembahan tetapi meletakkannya dalam kontekswacana teoretis yang mantap, diperkukuh lagi oleh kesarjanaan beliau dalam bidang teater dan perfileman. 
	Prof. Dr. Solehah Ishak dalam buku laporan panel Penerima S.E.A. Write Award Malaysia (2008) menyatakan bahawa keunikan Hatta terserlah kerana beliau bukan sahaja seorang dramatis yang berbakat dan brwibawa malah beliau juga seorang dramatis yang bergiat dalam penulisan kreatif untuk medium televisyen dan filem. Di samping menceburkan diri dalam bidang kreatif, beliau juga memastikan bahawa kreativiti penulisan diimbang dan diperkasakan dengan kreativiti pengarahan. Hatta juga seorang penulis dan pengarah filem yang berusaha meletakkan industri perfileman Melayu di pentas global. 

